
La plata de

Enformaziuns y Comunicaziuns
Ministronć nös: En lönesc ai 16 de novëmber ales 14:30, saràl te dlijia la pröma 
proa por i ministronć nös co empara da sorvì a mëssa. Endöt saràl 4 proes. Da 
eniann ennant saràl Luca Comploi co ensëgna ete i minis nös. Al è na bela ligrëza 
che en jonn se mëti a desposiziun por en te’ sorvisc tan emportant. Bel iolan!

Advënt: Jödapè de dlijia ciafëise de pici libri con impulsc por festejé l’Advënt te 
familia, fora dla ligna ”Familien Feiern Feste” de signor Tone Fiung. Les families 
è enviades da s’an tó a ćiasa, por avëi propostes da vire cösc tomp sant coi mituns.

Zënter Families Mareo: Le ZFM enviëia les families con mituns da 3 a 6 agn da tó pert 
al curs con Irina Tavella, da fà cripeles de teracöta. Al è ponsé por mituns acompagnês 
da en genitur. Les cripeles gnarà depontes y cötes te furn. An s’encunta les sabedes ai 21 
de novëmber y ai 5 de dezëmber, dales 8:30 ales 10:00, tal local dla scora mesana basete. 
Prëibel tolesse empara en ćiaz. Le cost por cripele è de 20,00€ por sozi dal ZFM (25,00€ 
i atri). Al è da s’anunzié anter i 18 de novëmber pa Irina al 339/8557964.

Curs: La Uniun dles Ëres y le Consëi de Formaziun d’Al Plan organisëia en curs da fà 
laûrs de convont (Klosterarbeit) con Helene Psenner. An s’encunta les sabedes ai 21 y 
28 de novëmber, dales 14:00 ales 18:00 te calogna. Al gnarà fat decoraziun por Nadé. Al 
è ćiamó lerch por 2 porsones. Prenotaziuns pa Annamaria Complojer al 334/6102551.

Comun: L’aministraziun de Comun lascia alessëi che dai 1. de dezëmber èl orars de 
daorida nös pal Zënter de reziclaje ta Ćiamaor. Plü avisa saràl davert le dédemesaledema 
dales 14:00 ales 16:30 y la sabeda dales 9:00 ales 12:00.

Teater: L’Accademia Arte della Diversità - Teatro la Ribalta è endô tla Val Badia, sön 
envit de Aterteater, con le toch Personaggi/Personen, co sarà da odëi en jöbia ai 19 
de novëmber ales 20:30, te Ćiasa dla Cultura a La Ila. Sön paladina saràl joblêri con y 
zonza handicap, co lascia odëi söes capazitês daldöt speziales, ći co fej fora la sostanza 
dla comunicaziun enstëssa. La regia è de Antonio Viganò, la coreografia de Julie Anne 
Stanzak. Enformaziuns y prenotaziuns al 389/4936835 o info@aterteater.it.

Dal Vagnele dô San Merch 13, 24 - 32
Te chël tomp ti à Gejù dit a sü discepui: 24En chi dis, dô la gran 

tribolaziun, s’ascüraràl sorëdl y la löna ne lominarà nia plü; 25les 
stëres tomarà dal cì, y les forzes dal cì gnarà scassades decà. 26Spo 
odaràn le Fi dal Om gnenn söi nii con gran potënza y gloria. 
27Y al orćiarà fora i agni y condüjarà adöm chi ch’al à prelité 
da dötes cater les direziuns dal ont, dal’estremité dla tera ćina 
al’estremité dal cì. 28Emparede val’ dal confrunt con le lën da fighi! Pornanche söes rames 
vën sostanzioses y fej fëia, sëise che l’isté è damprò. 29Avisa ensciö desses os conësce, 
canch’i odëis sozedenn dötes cöstes cosses, che la fin è dan porta. 30Amen, i ves diji: 
Cösta generaziun ne passarà nia ćina che döt cösc ne sozed. 31Cì y tera passarà, mo mies 
parores ne passarà nia. 32Mo chël dé y chë ora ne conësc degügn, gnanca i agni tal cì, y 
gnanca le Fì, mâ le Pere. Parora dal Signur. - Lalt a té, Gejù Crist!

Cì y tera passarà, mo mies parores no!

Gejù gnarà endô; cösc è le messaje dal 
vagnele. Gejù s’enmaginëia inće cô che ara sarà, 
canche al gnarà desco ”Fì dal Om”. Bel n’èl nia 
propio ći che Gejù s’emponsa - desche sce le 
monn jess sot y ne nascess nia plü. Mo ći sànse 
pa nos, sce Chël Bel Dio fajarà avisa ensciö. 
Gejù dij enstës che le dé y l’ora èl mâ le Pere co 
sà. I ne mëssun pa gnanca le sëi. Le messaje plü 
emportant è: Gejù gnarà endô. Spo cô y can 
che al gnarà, è mâ speculaziuns zonza valüta. 
La fin dal monn y le florì de Chël Bel Dio t’en 
ater monn è bën assà. La racomanaziun che 
i ciafun: n’orede se desmonće de cösc, pa döt 
ći che i fajëis y ne fajëis nia. Al sarà en iudize 
de Chël Bel Dio enstës. Chël co ti à dé vita al 
monn, ti dà inće na fin. Le so, è amur. (Michael B.)

Ponsier söle Vagnele



Al vën ćianté la Missa Brevis in Es
de Heinrich Walder


